
Wěmata 4 

Xixamɛ 1 

Un ɖo zǐnzɔ́n we wɛ syɛ́nsyɛ́n ɖo Mawu nukɔn, bó ɖo zǐnzɔ́n we wɛ 

ɖo Klísu Jezu e ná ɖɔ hwɛ xá mɛ e ɖo gbɛ lɛ́ɛ kpódó mɛ e ɖo kú lɛ́ɛ 

kpán ɔ́ nukɔn, bó ɖo byɔ̌byɔ́ we wɛ ɖo Jezu Klísu sín wǐwá kpódó 

axɔ́súɖuɖu tɔn kpán sín nyǐkɔ mɛ (2 Timɔtée 4.1).  

Mɛsɛ́dó Pɔ́lu ɖo nǔ ɖé byɔ́ deví tɔn wɛ syɛ́nsyɛ́n bɔ é ɖó ná dó fɛn akpá ná 

ǎ. É kó zán xógbé énɛ́ ɔ́ ɖo nǔxixa élɔ́ lɛ́ɛ mɛ : 1 Timɔtée 5.21 ; 2 Timɔtée 

2.14). 

Pɔ́lu, ahwanfuntɔ́ Klísu tɔn e zé gbɛ tɔn bǐ jó n’i é jló ná dɔn ayi Timɔtée 

tɔn dó xó e é ɖo nǎ ɖɔ wɛ ɔ́ jí. Pɔ́lu ɖo xó ɖɔ nú Timɔtée wɛ vívɛ́vívɛ́ mɔ̌ ɖó 

Mawu e nɔ ylɔ́ mɛ dó azɔ̌ tɔn kɔn ɔ́ wɛ byɔ́ sísí ɖaxó mɔ̌hunkɔ́tɔn.  

Mɛ e nɔ tínmɛ bo nɔ lɛ́ jlá Mawuxó ɔ́ lɛ́ɛ ɖó ná kpayi bó ná nɔ́ bló dó 

nǔjɔnǔmɛ (Jacques 3.1-2) ɖó agban ɖaxó wɛ azɔ̌ mɔ̌hun nyí ɖo kɔjí nú yě 

bɔ yě ná wá jó akɔ́nwunta tɔn nú Aklunɔ Jezu. Aklunɔ Jezu wɛ nyí nɔ ɖɔ 

hwɛ xá mɛ e ɖo gbɛ kpó mɛ e ɖo kú lɛ́ɛ kpán, xá vǐ Mawu tɔn lɛ́ɛ (2 Kɔlɛ́ntinu 

5.10 ; 1 Kɔlɛ́ntinu 3.12-15 ; 4.4-5) kpó mɛ e ma nyí nǔɖitɔ́ ǎ lɛ́ɛ kpó. 

Hwɛdídá Klísu tɔn ka ná cí gbɛtɔ́ lɛ́ɛ tɔn ɖɔhun ǎ. È ja nujijɔ ɖé ná gbéjé 

kpɔ́n gbé cóbó ná dá hwɛ ɔ́ ǎ; mɛɖé ka ɖo kúnnu ná ɖe nú mɛɖé wɛ ǎ; mɛ 

ɖěbǔ ná sixú ba hwɛjijɔ ǎ; mɛɖé ká ɖo hwɛɖɔgba ɔ́ jí ná nɔ́ wɛ zɛ Klísu wú 



ǎ; è ka dá hwɛ ɔ́ fó ɔ́, mɛɖé ná sixú kɛ nu déwú ǎ. Jezu wɛ ná nɔ hwɛ ɔ́ jí 

bó dá bó ná tá wězízá dó nǔ e ɖo hwihwlá lɛ́ɛ bǐ jí. 

Amɔ̌ nú mɛ e ɖi nǔ lɛ́ɛ ɔ́, Klísu wɛ ná lɛ́ nyí ɖɛ̌mɛnu mǐtɔn bó ná sa vǒ dó 

ɖe hwɛ sín kɔ nú mǐ. Klísu wɛ ná zé mǐ sɔ́ húzú hwɛjijɔnɔ. 

Hwɛdídá énɛ́ ɔ́, è na dá nú nǔɖitɔ́ lɛ́ɛ jǐxwé yiyi hwenu (sɔ́ jlɛ́ dó 

1 Tɛsalonikinu 4.13-18 wú).  

Klísu kpó axɔ́súɖuto tɔn sín kɔ lɛ́ wá kpó tamɛ wɛ Pɔ́lu ɖo élɔ́ lɛ́ɛ ɖɔ nú 

Timɔtée wɛ.   

Xixamɛ 2 

Un ɖo zǐnzɔ́n we wɛ ɖɔ : Jlǎ Mawuxó; nɔ tɛ ɖɛ̌ jí, bó nɔ ɖɔ hwebǐnu; 

hwe ɔ́ nu nyɔ́ kpó é ma nyɔ́ kpó ɔ́, a nǎ nɔ́ jlá; a nǎ nɔ́ sɔ́ xomɛfífá dó 

kɛ nu dó nǔ wú nú mɛ, dó gbɛ́ nǔ nú mɛ, bó dó ná akɔ́nkpinkpan mɛ 

ɖo nǔkplɔ́nmɛ towe lɛ́ɛ mɛ (2 Timɔtée 4.2).  

Azɔ̌ zɔ́n mɛ tɛ́nnɛ wɛ ɖo fí (atɔ́ɔn (5) ɖo xixamɛ élɔ́ mɛ bɔ ɛnɛ (4) ɖo xixamɛ 

atɔ́ɔngɔ́ ɔ́ mɛ. 

a- Nukɔntɔn ɔ́ : Jlǎ Mawuxó. Ɖ’ayǐ xóxó ɔ́, wɛndótɔ́ lɛ́ɛ wɛ nɔ́ sún jɛ ali jí 

agbawungba bo nɔ lá axɔ́sú sín wiwa abǐ wɛn tají ɖé. 

Pɔ́lu ɖɔ é ní ɖɔ Wě wíwé xó ǎ, amɔ̌ é ɖɔ Jlǎ Mawuxó. Xó we énɛ́ lɛ́ɛ ka 

gbɔn vo. Mɛ e nyí Mawuxóɖɔtɔ́ nugbo ɔ́, é ɖó ná nɔ kplɔ́n nǔgbo e ɖo xó 

Mawu tɔn mɛ ɔ́ bǐ mɛ lɛ́ɛ. 

Pɔ́lu ka lɛ́ ɖɔ zǎn we wiwé ɔ́ dó ɖɔ xó ǎ, amɔ̌ é ɖɔ Jlǎ Mawuxó. Ényí è na 

nɔ cyán xó e jló mɛ lɛ́ɛ kplé bó do ɖɔ Mawuxó ǎ. Mawuxó bǔtebǔ tɔn wɛ è 

ɖo na jlá.  

b- Wegɔ́ ɔ́, é ɖɔ n’i ɖɔ é ní nɔ acéjí. Nǔɖitɔ́ ɖó ná ɖo gbesisɔmɛ hwebǐnu 

bó ná lá Mawuxó, bó ná ɖɔ mɛ e Mɛhwlɛ́ngántɔ́ Jezu-Klisu nyí é ɖó 

hwenu e mǐ wa ɖe é sɔ́ nyɔ́ ǎ. 

 

c- Azɔ̌ we é zɔ́n ɛ lɛ́ɛ wɛ nyí ɖɔ : nɔ kɛ nu dó nǔ wú nú mɛ bó lɛ́ gbɛ́ nǔ nú 

mɛ. 



- È kɛ nu dó nǔ wú nú mɛ wɛ nyí ɖɔ è kplɔ́n nǔ mɛ dó ɖe mɛ sín ali ɖé 

jí kpódó xó e mlɛ́n ali é kpó. Le premier signifie persuader quelqu’un 

avec des arguments rationnels,  

- È gbɛ́ nǔ nú mɛ wɛ nyí ɖɔ è na nya dó zɔ, sinsɛn agɔ nú wíwá kpó 

walɔ gbígblé lɛ́ɛ kpó. 

 

d- Gbe ɖe nú mɛ atɔ́ɔngɔ́ ɔ́ ɖie : Na akɔ́nkpinkpan mɛ. Nǔkplɔ́nmɛ ɖagbe 

wɛ. eeeeh! Gandolanmɛ nú mɛ! Pɔlu ɖésú syɛ́n ɖ’émɛ dín. É wlán ɖɔ :  

Mi lɛ́ tunwun ɖɔ lě e vǐtɔ́ nɔ hɛn vǐ tɔn gbɔn ɔ́, mɔ̌ wɛ mǐ hɛn ɖokpó 

ɖokpó mitɔn gbɔn. Mǐ nɔ ɖo nǔ kplɔ́n mi wɛ, bó nɔ ɖo gbɔ dó nú mi 

wɛ, bó nɔ byɔ́ mi syɛ́nsyɛ́n ɖɔ gbɛzínzán mitɔn ní nyɔ́ Mawu e ylɔ́ mi 

dó axɔ́súɖuɖu tɔn kpó susu tɔn kpó mɛ ɔ́ sín nukún mɛ. (1 Tɛsaloniki 

2.11-12).  

Xixamɛ 3-4 

Un ná yi nukɔn ɖo nǔ xixa ɔ́ mɛ. 

Đó hweɖénu ná wá su, bɔ nǔkplɔ́nmɛ titewungbe ɔ́ sɔ́ ná nyɔ́ se nú 

gbɛtɔ́ lɛ́ɛ ǎ; lo ɔ́, yě ná xwedó jlǒ yě ɖésúnɔ tɔn, bó ná kplé 

nǔkplɔ́nmɛtɔ́ wɔ̌buwɔ́bú ɖé lɛ́ɛ nú yěɖée, bɔ yě ná nɔ́ ɖɔ nǔ e nyɔ́ se 

nú yě lɛ́ɛ nú yě. Yě ná nɔ́ dó tókúse nǔgbó ɔ́ mɛ, bó ná nɔ́ ɖótó xɛxó 

lɛ́ɛ. (2 Timɔtée 4.3-4).  

È hɛn ɔ́ è ná ɖɔ mɛ mɔ̌hun lɛ́ɛ hun taɖu ɖo gbigbɔmɛ. Yě nɔ́ nyí sinsɛnnɔ 

bo nɔ sɛkplé lɛ́ɛ lo ɔ́, yě nɔ mɔ vɔ̌ji ǎ. Yě nɔ́ ba ná se ɖɔ hwɛhutɔ́ wɛ yě nyí 

ǎ, ɖɔ yě bú ali bɔ Jezu jɛ́n yě ná yí dó ɖó Hwlɛngántɔ́ cóbó mɔ hwlɛngán 

ǎ.    

Xixamɛ 5 

Un ɖo nukɔn yi déjí wɛ : 

Amɔ̌ hwɛ ɔ́, nɔ wa nǔ bǐ dó jlɛ̌ jí; dɛ ɖo yajiji nu; wa Wɛn Ɖagbejlátɔ́ 

sín azɔ̌, bó wa mɛsɛntɔ́ Mawu tɔn sín azɔ̌ towe ganjí (2 Timɔtée 4.5).  

«Nɔ wa nǔ bǐ dó jlɛ̌ jí » wɛ nyí gbeɖenúmɛ ayizɛ́ngɔ́ ɔ́ é ɖo nǔxixa ɔ́ mɛ 

é. Gbeɖenúmɛ énɛ́ ɔ́ ná zɔ́n bɔ Timɔtée ná ɖu ɖo éɖé jíbó ná xwe sɔ̌, é ná 



zɔ́n bɔ é ná ɖo gǎn dó wɛ tɛgbɛ ɖi wezunkántɔ́ e nyí agbahwihwlɛ́n é 

ɖɔhun.  

Nǔkplɔ́nmɛ tɛ́nwegɔ́ ɔ́ mɛsɛ́dó Pɔ́lu ná Timɔtée e ɖie : dɛ ɖo yajiji nu. É 

ɖo ɖiɖɔ n’i gbɔn mɔ̌ ɖɔ é ní yí gbe nú yajiji kpó wǔvɛ kpó. Pɔ́lu ko ɖɔ : 

Ji ya e nyí towe ɔ́ ahwanfuntɔ́ ɖagbe Klísu Jezu tɔn ɖɔhun 

(2 Timɔthée 2.3 ; mi sɔ́ jlɛ́ dó 2 Timothée 2.9 wú).  

Tántɔngɔ́ ɔ́ ɖie : wa Wɛn Ɖagbejlátɔ́ sín azɔ̌ towe ganjí. Mawuxó jíjlá ɖo 

devízɔ́ e Timɔtée yí ɔ́ mɛ. É ɖó ná lá wɛnɖagbe Jezu-Klísu tɔn.   

Vivɔnu ɔ́, nǔ tɛ́nnɛgɔ́ ɔ́ e Pɔ́lu kplɔ́n Timɔtée e ɖie : Wa mɛsɛntɔ́ Mawu 

tɔn sín azɔ̌ towe ganjí. Timɔtée ɖó ná sɔ́ éɖé jó nú azɔ̌ ɔ́ ganjí bɔ nǔ e é 

bɛ́ ɔ́, é ɖó ná fó e.  

Xixamɛ 6 

Nyɛ ɔ́, hwenu e è nǎ sɔ́ mì dó sá vɔ̌ ná ɔ́ su; hwenu e un ná gosín gbɛ 

élɔ́ mɛ ɔ́ su (2 Timɔtée 4.6).  

Vɔ̌ sísá e alɔkpa e xó ɖɔ wɛ Pɔ́lu ɖe ɔ́, nǔ níná sin ɖɔhun wɛ è nɔ kɔn dó 

ayǐ. Ɖo alɛnunu xóxó mɛ ɔ́, é sixú nyi ami abǐ vɛ̌ɛn bɔ é nɔ́ kɔn dó vɔ̌sávu 

kanlin tɔn e è do zo e jí. (mi sɔ́ jlɛ́ dó Kɛ́nsísɔ́ 15.1-10 wú). È blo mɔ̌ ɔ́, ami 

abǐ vɛ̌ɛn ɔ́ nɔ́ si azɔ yi aga. 

Din ɔ́ Pɔ́lu ɖo gbesisɔ mɛ bó ná sɔn kanjɔ tɔn kɔn nyi ayǐ. Hwenu e è wlí i 

dó gankpámɛ nukɔntɔn ɔ́, é wlán wěma sɛ́dó Filipunu lɛ́ɛ ɖɔ : 

É ná bó byɔ́ ɖɔ è nǎ hu mì dó sá vɔ̌ ná gɔ́ nú vɔ̌ e sá nú Mawu wɛ mi 

ɖe gbɔn nǔɖiɖi mitɔn gbla mɛ ɔ́, awǎjijɛ wɛ é nyí nú mì, bɔ mi mɛ bǐ 

ná jɛ awǎ xá mì (Philippiens 2.17).  

Pɔ́lu wlán ɖɔ hwenu e émí ná gosín gbɛ élɔ́ mɛ ɔ́ su amɔ̌ é ká ɖě ji ɖɔ 

hwenɛnu wɛ gbɛ yɔ̌yɔ́ děvo ná lɛ́ bɛ́ n’i. 

Xixamɛ 7-8 (un ná xa kpowun wɛ) 

Un fun ahwan ɖagbe ɔ́; un dó wezun ɔ́ káká yi vivɔnu; un kpo ɖo nǔ 

ɖi nú Klísu Jezu wɛ. Bɔ din ɔ́, ajɔ e è nǎ ná mɛ e ɖu ɖ'é jí lɛ́ɛ ɖo te nú 

mì; é wɛ nyí hwɛjijɔ sín ɖuɖéjígbákún e Aklúnɔ e nɔ́ ɖɔ hwɛjijɔ ɔ́ ná 



ná mì azǎn énɛ́ gbe é. É ka nyí nyɛ ɖokpónɔ wɛ é ná ná ǎ, lo ɔ́, mɛ e 

yí wǎn n'i, bó ɖo te kpɔ́n wǐwá tɔn lɛ́ɛ bǐ wɛ é ná ná (2 Timɔtée 4.7-8) 

 


